
                                                    ՆԵՐԱԾՈՒԹՅՈՒՆ 

Ժամանակակից մանկավարժության և հոգեբանության մեջ ամենատարածված 

խնդիրներից մեկը  սովորողի հաջողության հասնելու մոտիվացիայի խնդիրն է: 

Մոտիվացված սովորող ունենալու պահանջը պայմանավորված է կրթական 

համակարգի կատարելագործմամբ, մարդկանց կյանքին նախապատրաստելու 

անհրաժեշտությամբ: Փորձը ցույց է տալիս, որ անհաջողակ, դժվարություններից 

խուսափող  մարդիկ չեն գտնում կամ քիչ են գտնում ինքնուրույն գործունեության 

այնպիսի ոլորտ, որտեղ կարելի է իրացնել իրենց ներուժը: Մոտիվացիան վարքագծի 

շարժիչ ուժերը բացատրող հիմնական հասկացություններից մեկն է: 

Վերջին շրջանում մեծ նշանակություն է տրվում հաջողության հասնելու 

մոտիվացիայի ուսումնասիրությանը, քանի որ հանրակրթական պետական 

չափորոշիչը պահանջներ է ներկայացնում սովորողների անհատական զարգացման 

վերաբերյալ, ուստի սովորողներին մոտիվացնելու, դեպի ուսումնական գործընթաց 

բերելու և ուսման հանդեպ հետաքրքրությունը մեծացնելու հիմնախնդիրները մեզ` 

ուսուցիչներիս համար օրախնդիր են դարձել: 

Հատկապես դեռահասները հաճախ են զգում դեֆորմացված սոցիալական 

հարաբերությունների ճնշումն իրենց վրա, ինչը խանգարում է նրանց նույնիսկ 

ամենատարրական հաջողության հասնել ուսման մեջ և առօրյա կյանքում: Մյուս 

կողմից գիտական և տեխնոլոգիական առաջընթացը, կրթության հեղինակության 

բարձրացումը մարդուն կանգնեցնում են մրցակցության, օբյեկտիվ գնահատման և 

մրցակցային ընտրության հետ կապված իրավիճակներում որոշակի մակարդակի 

հաջողության հասնելու անհրաժեշտության առաջ: Այդ իսկ պատճառով, կարծում 

ենք, որ դպրոցն ու ուսուցիչն այստեղ մեծագույն դերակատարում ունեն, և 

հատկապես յուրաքանչյուր ուսուցչի մասնագիտական որակներից, հմտությունից, 

նորարարությունից ու ստեղծագործականությունից է կախված, թե որքանով 

մոտիվացված կլինի սովորողը:  

Այսպիսով, կարծում ենք, որ հատկապես դեռահաս սովորողների շրջանում 

շատ կարևոր է ուսումնառության գործընթացի նկատմամբ գիտակից ու 

կառուցողական մոտեցում ձևավորել հենց դպրոցում: Նրա համար աշխատանքի 

արդյունքը պետք է լինի առարկայական, սովորողը պետք է խրախուսվի, ինչու չէ 

ստանա բարձր գնահատական: Իսկ այս ամենին հասնելու համար հարկավոր է, որ 

ուսումնական առարկան վերջինիս համար լինի հետաքրքիր, նա ոչ միայն յուրացնի 

տեսական նյութը, այլև կարողանա սովորածը կիրառել զանազան գործնական ու 

փորձարարական դասերի ժամանակ, ինչն  էլ  վերջինիս մոտ կձևավորի 

ինքնուրույնություն, նախաձեռնություն, սովորելու նկատմամբ մեծ մոտիվացիա: 

Հետազոտության թեմայի արդիականությունը:  Թեմայի արդիականությունը 

պայմանավորված է կրթական համակարգի բարեփոխումների արդի շրջափուլում  

կրթական չափորոշիչներով սահմանված վերջնարդյունքներով, համաձայն որոնց` 

ուսուցիչն ամեն կերպ պետք է խթանի սովորողի ինքնուրույն մտածելու, 

կշռադատելու, որպես նախաձեռնող հանդես գալու, ստեղծագործական մտածելու 

ունակությունները` ամեն կերպ խթանելով սովորողի ինքնուրույն գործելու 

ցանկացած դրսևրում, որն էլ իր հերթին կարող է նպաստել սովորողի մոտ 

հաջողության հասնելու մոտիվացիայի բարձրացմանը: 

Հետազոտության նպատակը: Սույն հետազոտության նպատակն է շեշտադրել 

ակտիվ ու աշակերտակենտրոն դասի դերը սովորողների համագործակցային, 

ստեղծագործական և այլ կարողությունների ձեռքբերման ու զարգացման գործում, 

ինչպես նաև ցույց տալ դեռահասության տարիքի սովորողներին ոգևորելու, 

խրախուսելու դերը վերջիններիս մոտ ուսումնառության գործընթացի նկատմամբ 

հետաքրքրություն առաջացնելու համար: 

Հետազոտության խնդիրը: Հետազոտության խնդիրն է ուսումնասիրել 

դեռահասության տարիքի սովորողի` հաջողության հասնելու մոտիվացիայի 

բարձրացման եղանակները հանրակրթական դպրոցում և մասնավորապես ուսուցչի 

դերն ու գործառույթներն այդ գործընթացում: 

  

 

 

Գլուխ 1. ՀԱՋՈՂՈՒԹՅԱՆ ՀԱՍՆԵԼՈՒ ՄՈՏԻՎԱՑԻԱՅԻ ՁԵՎԱՎՈՐՈՒՄԸ 

ԴԵՌԱՀԱՍՆԵՐԻ ՄՈՏ 

1.1  Սովորողի հաջողության հասնելու մոտիվացիայի 

առանձնահատկություններն  ու ուսուցչի կողմից  դրան ուղղված 

գործունեությունը  հանրակրթական դպրոցում 

 

Մոտիվացիան անհատի  կառուցվածքի անբաժանելի մասն է և հոգեբանական 

շարժիչ ուժը, որը թույլ չի տալիս կորցնել անհատի ակտիվ գործունեությունը 

որոշակի նպատակի հասնելու ժամանակ: Մոտիվացիան հիմնական 

հասկացություններից մեկն է, որն օգտագործվում է մարդու վարքի շարժիչ ուժերը 

բացատրելու համար: Դրա ցանկացած տեսակ կարևոր դեր է խաղում մարդու 

հոգեբանության և հասարակության մեջ նրա վարքածի ուսումնասիրության մեջ: 

Իսկ ի՞նչն է ազդում մարդու մոտիվացիայի վրա: Այս հարցադրումը հատկապես 

կարևոր ենք համարում դեռահասության տարիքի սովորողների մոտիվացիայի 

առկայության, դրա հայտնաբերման ու զարգացման համատեքստում: 

 Արդի տեխնոլոգիական աշխարհում դպրոցը կանգնած է մեծ 

մարտահրավերների առջև, որոնցից ամենակարևորը, կարծում ենք, սովորողների 

հետաքրքրությունների գնահատումն ու ապահովումն է: Սա արդիական է այն 

առումով, քանի որ հաճախակի է դարձել սովորողների անտարբերությունը 

ուսումնական գործընթացի նկատմամբ: Այս անտարբերությունն էապես ազդում է 

կրթության որակի վրա: Տարրական օղակում պատկերն այլ է: Այստեղ ուսուցիչ-

սովորող-ծնող կապը բավականին արդյունավետ է անդրադառնում ուսումնական 

գործընթացի վրա, իսկ ահա միջին և ավագ դպրոցում սովորողները ոչ հաճախ են 

ընդառաջ գնում այս կապին, մերժում են համագործակցությունը, որի հետևանքով 

տուժում է ուսումնական գործընթացը, և սովորողն իր հետաքրքրությունը 

բավարարում է այլ տեղերում` հատկապես համացանցում, ուր տեղեկատվական 

հոսքերի ուղիղ միջամտությամբ դասապրոցեսը վերջինիս գնահատմամբ դառնում է 

ձանձրալի ու աննպատակ: Իհարկե, այս հանգամանքը կարելի է բացատրել 

տարիքայի առանձնահատկություններով ևս, քանի որ դեռահասության շրջանում 

բավականին դժվար է վերջիններիս հետ բնականոն կոնտակտի մեջ մտնել: Հենց 

այստեղ է առաջանում սովորողին մոտիվացնելու, դեպի դպրոց նրա 

հետաքրքրություններն ուղղելու պատասխանատու գործընթացը, որը հիմնականում 

դրված է ուսուցչի վրա: Անշուշտ, այս համատեքստում բավականին կարևոր է նաև 

սովորողի ծնողի կամ օրինական ներկայացուցչի դերը, քանի որ ուսուցչի և 

վերջինիս կառուցողական համագործակցությունը կարող է դառնալ խնդրի լուծման 

եղանակներից մեկը: 

Դեռահասությունը մանկության և հասունության միջև օնտոգենետիկական 

զարգացման շրջանն է, որը բնութագրվում և հատկանշվում է որակական 

փոփություններով` կապված սեռական հասունացման և «մեծահասակների 

աշխարհ» մուտք գործելու հետ:  Այս շրջանում անձն ունենում է բարձրացված 

դյուրագրգիռ իմպուլսիվություն, որի հիման վրա էլ հաճախ ձևավորվում են 

անգիտակցական սեռական հակումները: Դեռահասության տարիքում հոգեկան 

զարգացման հիմնական լոկոմոտիվները հանդիսանում է «Ես» կոնցեպցիայի 

փոփությունները, նոր, դեռևս անկայուն ինքնագիտակցության ձևավորումը, ինքն 

իրեն և իր հնարավորությունները ճանաչելու փորձերը: Այս տարիքում տեղի է 

ունենում վերլուծահամադրական գործողությունների բարդ ձևերի կայացումը, 

վերացական մտածողության ձևավորումը: Դեռահասության տարիքի հոգեբանական 

կարևորագույն բնութագիրը անձնավորության ինտենսիվ բարոյական ձևավորումն 

է, բարոյական գիտակցության ձևավորումը, վարքի բարոյաէթիկական նորմերի 

տիրապետումը: Այս տարիքում տեղի է ունենում ոչ միայն ֆիզիկական 

հասունացում, այլ նաև անձնավորության ակնառու հասունացում, որն 

իրականացվում է շրջապատող իրականության ազդեցությունների ուղեկցությամբ, 

դպրոցի ուսումնադաստիարակչական աշխատանքի պրոցեսում1: 

Հաջորդ կարևոր խնդիրը, որի առաջ այս համատեքստում կանգնած է 

ուսուցիչը բուն դասապրոցեսի արդյունավետ կազմակերպումն է: Ինչպե՞ս անել, որ 

սովորողն ինքնակամ հասկանա, որ դասից կարող է վերցնել մի շարք կարևոր 

կարողունակություններ, գիտելիքների այնպիսի պաշար, որոնք, անշուշտ, 

հետագայում հանդիսանալու են իր բարեկեցիկ ապագայի հիմնասյուները: 

Կրթության մատչելիությունն ու հասանելիությունը հասարակության 

զարգացման ու առաջընթացի հիմնական անկյունաքարերից են, ուստի նորագույն 

տեխնոլոգիաներով հեղեղված այս ժամանակաշրջանում մանկավարժի 

գործառույթներից ամենակարևորը թերևս սովորողին դեպի կրթություն 

շահագրգռելը, մոտիվացնելը, խոսուն ու գործնական օրինակներով կրթության դերն 

ու նշանակությունը կարևորելը, վերջինիս մոտ ինքնուրույնության, 

նախաձեռնողական ու ստեղծագործական ունակությունների ձևավորելն է: Հենց 

այդ նպատակներից է բխում  ուսուցչի կողմից նորագույն մեթոդներին, զանազան 

տեխնոլոգիական նորարարություններին դիմելն ու տարրբեր տիպի ու 

նշանակության դասեր իրականացնելը: Բուն գիտելիքի հաղորդմանը զուգահեռ 

անչափ կարևոր է այդ գիտելիքի իրացումը գործնականում: Այտեղ կարևոր են 

տեսկան գիտելիքների գործնական կիրառման հնարավորությունները սովորողների 

համար: Կարող ենք ասել, որ միայն տեսական գիտելիքը որևէ հիմնաքարային 

ազդեցություն չի կարող ունենալ սովորողի իմացական կարողություններն 

ամրապնտելու առումով, քանի որ գործնական պարապունքների բացակայության 

պարագայում, սովորողի մոտ ուսուցանվող նյութը կունենա մեխանիկական բնույթ:  

Ինքնուրույնության համար անհրաժեշտ նախապայմաններ են հանդիսանում 

որոշման կայացումը, ներքին ազատությունը, պատասխանատվության 

գիտակցումը, կայացման ձգտումը, ինչին հնարավոր է հասնել գիտելիքի, 

մասնագիտության նախընտրության և պահանջարկի համապատասխանությամբ, 

արժեհամակարգի ձևավորմամբ, մատչելի տեղեկատվության ապահովմամբ և այլն: 

                                                             
1 https://www.academia.edu/10964884 Ա Սևումյան, «Դեռահասության տարիքում ագրեսիայի դրսևորման 

առանձնահատկությունները»: 

https://www.academia.edu/10964884

Ինքնուրույնության խթանման համար անհրաժեշտ է կարևորել համապատասխան 

մոտեցումներն ու սպասումները ինչպես տարիքային տարբեր փուլերում, այնպես էլ 

կրթական տարբեր աստիճաններում: Պակաս կարևոր չէ սովորողի 

ստեղծագործական մտածողության զարգացումն ու առհասարակ վերջինիս 

ստեղծագործականությունն ընդհանրապես: Ստեղծագործական  մտածողության 

ձևավորումն ու զարգացումն այսօր կրթության գլխավոր նպատակներից մեկն է: 

Սովորողների ստեղծագործական մտածողության կարողությունների ձևավորումն ու 

զարգացումը ևս դիտարկվում է որպես արդի հասարակական պահանջ և 

կրթության կարևոր խնդիր: Սովորողների ստեղծագործական մտածողությունը 

կարևոր հանգամանք է ժամանակակից աշխարհում նորանոր հաջողություններ 

ունենալու, առկա խնդիրներին հեշտ լուծումներ տալու, նոր գաղափարներ 

իրականացնելու հարցում: Ստեղծագործական մտածողությունը պատմելու միջոցով 

դառնում է կարևոր, քանի որ խոսքը մարդու հոգևոր մշակույթի համոզիչ ցուցանիշ 

է: Ստեղծագործական մտածողությունը լավագույն միջոց է դուրս գալու 

կաղապարված մտածելակերպից, ընդլայնելու երևակայությունը: Կարող ենք վստահ 

ասել, որ գիտելիքից բացի սովորողից պահանջվում են մի շարք 

կարողունակություններ, որոնք թույլ կտան վերջինիս ճիշտ դրսևորվել, կողմնորոշվել 

կյանքի ցանկացած իրավիճակում:  

Անձի համակողմանի զարգացումն իրենից ենթադրում է, որ ցանկացած 

դժվարություն մարդ կարող է կառավարել` հենվելով իր իմացական ու գործառական 

ներուժի վրա: Հենց սրանով է պայմանավորված  կրթության արդիականացման 

գործընթացը, որի հիմնական նպատակն է ունենալ  ինքնուրույն, նախաձեռնող ու 

նորարար սովորող:  

Դեռահասության տարիքի սովորողների շրջանում ուսման մեջ 

առաջադիմություն ունենալու համար կարևոր է ուսուցչի կողմից սովորողին 

խրախուսելը, հետաքրքրասիրություների ու հուզող հարցերի բավարարումը, նրանց 

տարբեր գործողություններում ներգրավելը, համագործակցային 

հարաբերություններ հաստատելը: Նմանօրինակ գործելաոճը հենց այն ուղին է, որով 

կարելի է շահել սովորողի վստահությունը, բերել նրան կառավարելի դաշտ: 

Պատվոգրեր, շնորհակալագրեր, բարձր գնահատականներ. նման խրախուսումները 

հաճախ ստիպում են սովորողին վերանայել սեփական վարքը, վերարժևորել իր 

ուսումնառության գործընթացն ու ավելի մոտիվացված առաջ գնալ: Ուսուցիչը պետք 

է անպայման  իրազեկ լինի օրենքով սահմանված իր պարտավորություններին և 

անվերապահորեն կատարի դրանք, որոնցից այս համատեքստում կառանձնացնենք 

հետևյալը` «Ուսուցիչը պետք է սովորողների մեջ զարգացնի ինքնուրույնություն, 

նախաձեռնություն և ստեղծագործական ունակություններ»2: 

Այսպիսով, առաջնահերթություն համարելով սովորողի ինքնուրույնության ու 

նախաձեռնության զարգացումը` կարծում ենք, որ սովորողները պետք է  դառնան 

ուսումնական գործընթացի գործընկերային կողմ՝ իրենց դերերով, 

պատասխանատվությամբ,  նորարարությամբ: Մանկավարժական այս մոտեցումը 

ժամանակի ընթացքում հնարավորություն կտա լուծել մեր առջև դրած խնդիրը, այն 

է` սովորողի մոտ զարգացնել ինքնուրույնություն ու նախաձեռնություն և 

բարձրացնել վերջիններիս մոտիվացիան:  

Վերահաստատենք մեր այն պնդումը, որ աստեղ կարևորագուն առաքելություն 

ունեն հարակրթական ուսումնական հաստատությունը, ուսուցիչը, ճիշտ 

պլանավորած դասը, որտեղ սովորողը կարող է բացահայտել աշխարհն ու ինքն 

իրեն: Միջառարկայական կապերի կիրառումը դասապրոցեսի ընթացքում ևս մի 

եղանակ է սովորողին ոգևորելու և նրա հետաքրքրությունը մեծացնելու համար: 

Նմանօրինակ դասերը կարող են բարձրացել ուսուցման գիտականությունը, 

մատչելիությունը, տալ սովորողին գործնական կարողություններ` այդպիսով 

ապահովելով կրթական չափորոշիչներով սահմանված վերջնարդյունքների 

բավարարումը: Սովորողը պետք է լինի ճկուն, կարողանա ընտրել, համեմատել, 

պարզաբանել, հիմնավորել, փաստարկել, հետազոտել ու կշռադատել: Այս ամենն 

իմանալն ու կարողանալը կնշանակի` ունենալ գիտակցական բարձր մակարդակ, 

ճանաչողական կարողություններ, ինչն էլ այսօր կարևոր է արդի աշխարհում: 

Ճանաչողական կարողությունները միմյանցից առանձին չեն դրսևորվում, սա 

մի բարդ համակարգ է, ուստի դրանց զարգացման արդյունավետ ուղիներից մեկը 

համագործակցային մոտեցումներն են` ի դեմս ինտեգրված դասի: Օրինակ` 

լեզուների ուսումնասիրության ժամանակ  սովորողների մոտ ձևավորվում են բարդ 

                                                             
2 https://www.arlis.am/documentview.aspx?docid=71908  ՀՀ հանրակրթության մասին օրենք:  Հոդված 27, կետ 10: 

https://www.arlis.am/documentview.aspx?docid=71908

ճանաչողական ունակություններ, որոնք հիմք են դառնում մտածողության, խոսքի և 

հաղորդակցման հմտությունների ձևավորման համար, կենսաբանության դասին 

սովորողն ավելի խորն է ճանաչում իր շրջապատը, ինչն ունի նաև կենսական 

նշանակություն: Հաջորդիվ մյուս առարկաների ուսուցման ընթացքում այդ 

լեզվամտածողությունը և կենսական գիտելիքները հիմք են դառնում այլ 

կարողունակությունների զարգացման համար:  

            Այսպիսով, կարող ենք արձանագրել, որ կրթության ցանկացած ոլորտում 

անհնար է որևէ բարեփոխում իրականացնել առանց ուսուցչի մասնակցության և 

աջակցության:  Նա պետք է գիտակցի բարեփոխումների անհրաժեշտությունը և 

դրանցում իր մասնակցության կարևորությունը, ունենա մասնագիտական 

անհրաժեշտ պատրաստվածություն և բարոյական որակներ:  Կրթության որակի 

բարձրացման, սովորողի մեջ առաջնային կարողությունների ձևավորման համար 

կարևոր է նաև կրթության բովանդակությունը: Կրթության բովանդակությունը 

նորմատիվային փաստաթղթերի, ուսումնական նյութերի ամբողջություն է, որի մեջ 

ամփոփված է ի՞նչ ենք սովորեցնում հարցը։ Այդ հարցը հատկապես էական է 

դառնում արագ փոփոխվող աշխարհում, քանի որ ժամանակի պահանջներին 

չհամապատասխանող բովանդակությունը չի կարող մոտիվացնել այսօրվա 

սովորողին3։  

            Կարևոր հանգամանք է նաև սովորողին վերահսկել համացանցային 

հարթակում: Տեղեկատվական տեխնոլոգիաները որքան էլ որ կարող են դրական 

ազդել սովորողի զարգացման ու առաջադիմության վրա, նույնքան վտանգավոր են` 

պայմանավորված տեղեկատվական հոսքերի անկառավարելիությամբ ու 

տեղեկատվության առատությամբ: Հաճախ համացանցը կարող է իր լաբիրինթում 

գերի պահել դեռահասին, ուստի ուսուցիչն այստեղ ևս անելիք ունի: Ուսուցիչը պետք 

է համացանցը ճիշտ օգտագործելու համար՝սովորողներին ուղղորդի նախագծերի 

կամ սոցիալական աշխատանքների ստեղծման ուղղությամբ, որոնք ներբեռնելով 

                                                             
3 https://www.moj.am/storage/uploads/00.Ardir_6.pdf  Ուսուցիչների մասնագիտական զարգացման և կրթության բովանդակության 

գնահատումը` ՀՀ  հանրակրթության բարեփոխումների համատեքստում, Երևան 2013, էջ 13: 

 

https://www.moj.am/storage/uploads/00.Ardir_6.pdf

համացանց՝ կհամախմբեն այլ մարդկանց՝ դրական նպատակների և 

գործողությունների իրականացման համար4։  

          Սովորողին մոտիվացնելու հաջորդ բաղադրիչը, մեր համոզմամբ, ուսուցման 

գործընթացում ուսուցչի կողմից ստեղծած բարոյահոգեբանական բարենպաստ 

միջավայրն է: Առանց այս հանգամանքի, ուսուցման ընթացքը հնարավոր չէ 

կառավարել, ցույց տալ սովորողներին իրենց դերերն ու պարտավորությունները: 

Որպեսզի մանկավարժները  դասարանում կարողանան ստեղծել հոգեբանական 

բարենպաստ մթնոլորտ, նրանք պետք է իմանան դրանց բնութագրիչները: Դրանցից 

են. 

1. Դասարանում երեխաների միջև առկա են աշխույժ, բարիդրացիական 

փոխհարաբերություններ, լավատեսական տրամադրություն, 

փոխհամագործակցություն: Նրանք հաճույքով են կատարում խմբային 

աշխատանքներ: Հարաբերություններում գերակայում է խրախուսումը, իսկ 

քննադատությունն իրականացվում է նուրբ տոնով: 

2. Դասարանում իշխում է հարգանքի մթնոլորտ: Այստեղ մշտապես բոլորն իրենց 

պաշտպանված են զգում: 

3. Դասարանում բարձր են գնահատվում անձի այնպիսի որակները, ինչպիսիք 

են` պատասխանատվությունը, աշխատասիրությունը, արդարամտությունը, 

անշահախնդրությունը և այլն: 

4. Սովորողներն ակտիվ են, աշխույժ: Նրանք արագ արձագանքում են, եթե 

պետք է ինչ-որ օգտավետ աշխատանք կատարել5: 

Ուսուցման արդյունավետությունը չափվում է ոչ միայն և ոչ այնքան աշակերտի 

յուրացրած գիտելիքներով, որքան նրա ձեռք բերած կարողություններով` շեշտը 

դնելով արդյունքի վրա, այսինքն՝ ինչ կարող է նա անել: Այս խնդիրը լուծելի է 

դառնում, երբ ուսուցման ընթացքում վերաբաշխվում են հիմնական արժեքները. Š 

ուսումնառության ընթացքում ուսումնառողը պասիվ ընկալողից վերածվում է 

ակտիվ և գործուն մասնակցի, դասավանդողը հրաժարվում է սովորեցնողի, 

                                                             
4 https://old-lib.armedu.am/resource/27157 Կիբեռանվտանգության կանոններ ծնողների և ուսուցիչների համար, Անահիտ 

Պարզյան, Հայկական կրթական միջավայր, պաշարների շտեմարան: 
5 http://tert.nla.am/archive/NLA%20AMSAGIR/Naxashavix/2013(4).pdf Գիտամեթոդական հանդես, «Նախաշավիղ», Երևան, 2013, էջ 10: 

https://old-lib.armedu.am/resource/27157
http://tert.nla.am/archive/NLA%20AMSAGIR/Naxashavix/2013(4).pdf

վերահսկողի, խրատողի իր դերից և դառնում է այդ գործընթացի կազմակերպող, 

խորհրդատու և որպես գործընկեր` ուսումնառողի հետ մասնակցում է 

հետազոտական աշխատանքներին: Մինչև այսօր ուսուցում – ուսումնառություն 

գործընթացում մենք ճանաչում ենք երկու կողմ. սուբյեկտ, այսինքն` ուսուցիչը, որը 

սովորեցնում է, և օբյեկտ` աշակերտը, որին սովորեցնում են: Ժամանակակից 

մանկավարժությունը նույն գործընթացում տարբերակում է երկու սուբյեկտ: 

Ուսուցման ընթացքում թե՛ ուսուցիչը, թե՛ աշակերտը փոխգործուն 

հարաբերությունների մեջ են, այսինքն` ընդունված սուբյեկտ–օբյեկտ 

գծապատկերին փոխարինում է սուբյեկտ–սուբյեկտ ժամանակակից գծապատկերը6: 

Հաջորդ շեշտադրումը, որը, կարծում ենք, պակաս կարևոր չէ, մեթոդական 

զանազան հնարների կիրառումն է ու դասի բուն կառուցվածքը: Զանազան դասի 

տիպերն ու ձևերը, մեթոդամանկավարժական հնարները, ՏՀՏ գործիքների 

արդյունավետ կիրառումը դասին  ստեղծում են բարենպաստ պայմաններ 

սովորղների` այդ թվում հատկապես դեռահասության տարիքի սովորողների 

մոտիվացիայի բարձրացման համար:  Այսպես դասի փուլերը տրամաբանորեն 

շաղկապվում են միմյանց, որևէ սովորող դասին պասիվ չի մնում, բոլորն աշխատում 

են, հետազոտում, լուծում իրենց առաջ դրած խնդիրը: Աշակերտակենտրոն 

ուսուցման առավելություններից մեկն էլ հենց դասի ընթացքի դինամիկությունն է, 

ինչը բնորոշ է այսօրվա դեռահասների խառնվածքին:  

Դեռահասների մոտ հաջողության հասնելու մոտիվացիայի վրա կարող է ազդել 

նաև սոցիալական միջավայրը` այդ թվում համադասարանցիների հետ շփումը: 

Այսօր, երբ կրթական համակարգ աստիճանաբար  մուտք է գործում 

համագործակցային ուսուցումը, որի հենքը  «սովորող-սովորող» 

հարաբերությունների համակարգն է, անչափ կարևոր է սովորողների միջև առողջ 

ու կառուցողական հարաբերությունների հաստատումը, որտեղ կրկին մեծ դեր ունի 

ուսուցիչը: Դասարանը սովորողների կայուն կազմակերպական խումբ է, որը 

միավորված է համատեղ օգտակար գործունեություն իրականացնելու մղումներով և 

                                                             
6 Վ. Զաքարյան, Հ. Ափյան, Մանկավարժական միտք, Բազմաբնույթ մտածողության տեսության կիրառության 

հնարավորությունը ուսուցման գործընթացում,Երևան, 2014, էջ12: 

խմբի անդամների միջև առողջ ու համագործակցային հարաբերություններ 

ստեղծելու անհրաժեշտությամբ: Հենց այդ պատճառով հարկավոր է, որ 

սովորողները կարողանան կոլեկտիվում արդյունավետ աշխատել, իրար ոգևորել ու 

մոտիվացնել, սովորել իրարից ու սովորեցնել իրար: Սա, կարծում ենք, անչափ 

կարևոր հանգամանք է:  

Սակայն թե' ուսուցչի հետ շփումներում, թե' համադասարանցիների հետ 

համագործակցության  մեջ կարևոր է հաշվի առնել մի շատ կարևոր հանգամանք` 

անձի առանձնահատկությունները, բնույթը, կոնտակտի դուրս գալու 

հնարավորությունները: Ուսումնական գործունեության ընթացքում ուսուցիչը 

հանդիպում է այն փաստին, որ յուրաքանչյուր աշակերտ ունի իր անհատական 

աշխատանքի ոճը, իր ուրույն բնավորությունն ու խառնվածքը, աշխատանքի տեմպը 

և այլն: Այդպիսի անհատական առանձնահատկությունների ընդունելն ու հաշվի 

առնելը օգտակար է ուսումնական դժվարությունների լուծման ժամանակ և 

խթանում է ուսումնական գործունեությանը: Մարդու անհատականությունը 

բնորոշելու համար օգտագործում են «խառնվածք» և «բնավորություն» 

հասկացությունները: Մարդու խառնվածքը բնածին է, և նրա տարբեր կողմերը 

դրսևորվում են մարդու գործունեության, շփման ընթացքում և տարբեր 

իրավիճակներում: Դիտարկենք խառնվածքի 4 տիպերի հիմնական 

բնութագրականները: 

 Սանգվինիկ  երեխաները աշխույժ են, ակտիվ, երկար չեն կարողանում մեկ 

գործունեությամբ բզբաղվել, նույն տեղում նստել, պտտվում են, անընդհատ 

շփման մեջ մտնում այլ երեխաների հետ: Ունեն արագ քայլվածք, խոսքի 

արագ տեմպ: Շատ տպավորվող են, հետաքրքրասեր, տարվում են նոր 

գաղափարով: 

 Խոլերիկ երեխաները ունեն արտահայտիչ դեմք ու կտրուկ վարքաձևեր: 

Արագաշարժ են, բռնկուն, անհամբեր, երբեմն անզուսպ: Հեշտությամբ 

ափերից դուրս են գալիս, վեճի մեջ մտնում: Խոսում են բարձր ձայնով, արագ: 

Կարող են կենտրոնանալ և պարտաճանաչ են իրենց աշխատանքում: 

 Ֆլեգմատիկները  հավասարակշռված են, հանգիստ, երբեմն դանդաղկոտ: 

Կարող են երկար առանց հոգնելու աշխատել և բոլոր 

մանրամասնություններով կատարել իրենց գործը: 

 Մելանխոլիկները  հանգիստ են, տպավորվող, փոփոխական 

տրամադրությամբ: Շատ  գայուն են: Հաճախ անվստահ են և 

թերագնահատում են սեփական ուժերն ու կարողությունները: Շարժումները 

մեղմ են, դանդաղ7: 

Դեռահասների մոտ հաջողության հասնելու մոտիվացիայի ձևավորման խնդրի 

ուսումնասիրությունը թույլ է տալիս անել հետևյալ եզրակացությունները. 

 Շատ կարևոր է սոցիալական միջավայրի դերը դեռահասների մոտ 

հաջողության հասնելու մոտիվացիայի ձևավորման գործում: 

 Հաջողության հասնելու մոտիվացիայի զարգացմանը նպաստող 

միջավայրը պետք է թույլ տա ակտիվության դրսևորում, ապահովի 

ընտրության ազատություն և չունենա ավելորդ սահմանափակումներ։ 

 Հաջողության հասնելու մոտիվացիան հասկացվում է որպես անհատի 

համար նշանակալի գործունեության մեջ բարձր արդյունքների հասնելու 

ցանկություն:  

 Դասավանդող ուսուցիչն էականորեն կարող է ազդել սովորողի 

մոտիվացիայի բարձրացման վրա: Հարկավոր է մշտադիտարկել 

սովորողների վարքային դրսևորումներն ու առաջադիմությունը, մշտապես 

ստեղծել հետադարձ կապ: 

 Այս հարցում առանցքային նշանակություն ունի սովորողի ծնողի 

մասնակցությունը իր երեխայի ուսումնադաստիարակչական 

գործընթացին: 

Այսպիսով, դեռահասների մոտ հաջողության հասնելու մոտիվացիան 

բնութագրվում է նրանով, որ մարդը կենտրոնացած է իր ջանքերի հիման վրա 

                                                             
7 https://armineab.wordpress.com/2014/04/11/ Ի. Խանամիրյան «Դպրոցահասակ երեխայի անձի զարգացման հիմնական 

օրինաչափություններն ու առանձնահատկությունները» 

 

https://armineab.wordpress.com/2014/04/11/


15 
 

բարձր արդյունքների հասնելուն և կապված է առարկայի դրական հուզական 

ապրումների հետ, ինչպիսիք են ուրախությունն ու հույսը: Հաջողության ձգտելը 

խթանող և առաջնորդող շարժառիթ է, մինչդեռ ձախողումից խուսափելը 

խանգարում է գործունեությանը: Հույզերն ու զգացմունքները դեռահասների մոտ 

հաջողության հասնելու մոտիվացիայի ձևավորման վրա ազդող կարևոր գործոն 

են: Ուսուցչի լավատեսական տրամադրությունը, հաղորդակցության ընկերական 

և հանգիստ տոնը, դեռահասի ներաշխարհի նկատմամբ հարգանքի 

դրսևորումները կարող են նպաստել դեռահասների մոտ հաջողության հասնելու 

մոտիվացիայի ձևավորմանը։ Մոտիվացիան որոշելիս կարևոր է, թե դեռահասը 

հաջողություն է ակնկալում, թե ձախողում: Եթե դեռահասը հավատում է, որ 

արդյունքը կլինի իմաստալից և արժեքավոր, դա կբարձրացնի նրա մոտիվացիան, 

հակառակ դեպքում՝ կնվազեցնի այն։ Դեռահասների մոտիվացիայի վրա ազդելու 

միջոցներից մեկը շարժառիթների իրազեկման վրա աշխատելն է։ Պետք է 

դեռահասին բացահայտել այն նպատակներն ու իդեալները, որոնք պետք է 

ձևավորվեն։  Հաջողության իրավիճակի ստեղծումը կարող է նպաստել նաև 

հաջողության հասնելու մոտիվացիայի զարգացմանը: Գործունեությունը պետք է 

հետաքրքիր լինի դեռահասի համար: Նյութի անսովոր ներկայացումը, խնդրի 

լուծման վրա հիմնված ուսուցման տեխնոլոգիայի օգտագործումը կարող է 

մեծացնել հետաքրքրությունը կրթական գործունեության նկատմամբ: Նյութի 

նկատմամբ հետաքրքրությունը մեծացնելու միջոցներից մեկը կարող է լինել 

կյանքի իրավիճակների և գործնական նշանակության վերլուծությունը։ 

Դեռահասները պետք է հնարավորություն ունենան դա քննարկելու, իրենց 

հուզող հարցեր տալու։ 

Դեռահասների մոտ հաջողության հասնելու մոտիվացիայի ձևավորման 

մեթոդների և միջոցների ուսումնասիրությունը թույլ է տալիս անել 

հետևյալ եզրակացությունները. 

 Զգացմունքները էական ազդեցություն ունեն դեռահասների մոտ 

հաջողության հասնելու մոտիվացիայի ձևավորման վրա: 

 Դեռահասներին պետք է տրվի առաջադրանքների ընտրության 

ազատություն, քանի որ դա նպաստում է գործունեության նկատմամբ 

ավելի պատասխանատու վերաբերմունքի: 

 Հաջողության հասնելու մոտիվացիայի զարգացման համար անհրաժեշտ է, 

որ գործունեությունը հետաքրքիր լինի դեռահասի համար։ 

  Ընկերական և համագործակցային միջավայրը նվազեցնում է 

անհաջողության վախը և խրախուսում դեռահասներին աշխատել: 

 Հաջողության իրավիճակի ստեղծումն օգնում է մեծացնել հաջողության 

հասնելու մոտիվացիան։ 

1.2 Դեռահասության տարիքի սովորողների հաջողության հասնելու 

մոտիվացիայի բարձրացման հնարավոր եղանակները կենսաբանություն 

առարկայի դասավանդման ընթացքում 

Կրթության կարևորությունը գնահատելով՝ պետք է ընդունենք, որ կրթության 

միջոցով կարելի է հասնել հասարակական մտածողության, հոգևոր-բարոյական և 

մշակութային արժեքների զարգացման: Գաղտնիք չէ, որ մարդն իր գիտելիքի, 

կարողությունների ու հմտությունների հիմնական պաշարը ստանում է 

հանրակրթական ուսումնական հաստատությունում,  որտեղ կայանում է  անձի 

կրթական ու դաստիարակչական առանցքային  գործընթացը, ուստի հենց այստեղ է, 

մանուկը, պատանին, դեռահասը սկսում գործել ինքնուրույն, հանդես գալ 

նախաձեռնողի դերում:  

Հանրակրթական դպրոցում «կենսաբանություն»  առարկայի  ուսուցումը, 

որպես միջնակարգ կրթության պարտադիր բաղադրիչներից մեկը, նպատակ է 

հետապնդում ապահովել բնության և կենդանի օրգանիզմների մասին սովորողների 

գիտելիքների ձեռքբերումը, դրանց ճանաչողության մեթոդների տիրապետումը, 

հմտությունների և կարողությունների, ինչպես նաև արժեքային համակարգի 

ձևավորումը: Կենսաբանական կրթության ոլորտում պահանջվում է առանձնացնել 

մարդուն՝ որպես ուսումնասիրության օբյեկտի: Կարևոր է հաշվի առնել նաև այն, որ 

իր աշխատանքային գործունեությամբ մարդն էապես վերափոխում է շրջապատող 

աշխարհը: Հաճախ այդ փոփոխությունները բերում են  երկարատև էվոլյուցիայի 

ընթացքում բնության մեջ  ձևավորված փոխադարձ կապերի լուրջ խախտումների: 

Այդ պատճառով երևան են գալիս էկոլոգիական սուր  հիմնահարցեր, որոնց լուծումը 

պահանջում է օգտագործել գիտատեխնիկական և սոցիալական առաջընթացի  

նվաճումները: Կենսաբանության դասընթացը  նպատակ է հետապնդում 

դաստիարակել կենսաբանական և էկոլոգիական գրագիտությամբ օժտված անձ: 

Որը գիտակցի կյանքի, որպես Երկրի վրա բարձրագույն արժեքի, նշանակությունը և 

կարողանա բնության հետ իր հարաբերությունները կառուցել կյանքի, մարդու և 

շրջակա միջավայրի նկատմամբ  հարգանքի հիման վրա, լինի հասարակության և 

ինքն իր հետ ներդաշնակ: Հիմնական դպրոցում  կենսաբանության ուսուցումը 

պետք է ապահովի կյանքի հիմնական հատկությունների, կազմավորվածության 

տարբեր մակարդակների վրա կենդանի նյութի կառուցվածքա-գործառական 

հիմնական դրսևորումների, օրգանիզմների բազմազանության, մարդու, որպես 

կենսաբանական և սոցիալական էակի, օրգանական աշխարհի պատմական 

զարգացման հիմնական ուղիների, կենդանի օրգանիզմների և միջավայրի միջև 

փոխազդեցությունների, բնական համակեցությունների, բնության վրա մարդու 

ազդեցության վերաբերյալ գիտելիքների ձեռքբերումը,  մարդու հիգիենիկ  

դաստիարակությունը՝ առողջ կենսակերպի ձևավորման, մարդու ֆիզիկական, 

հոգեկան և բարոյական առողջության ապահովման նպատակով8: 

Հաշվի առնելով առարկայի առանձնահատկությունները` կարծում ենք, որ 

ուսուցիչը լայն հնարավորթյուններ ունի առարկայի ընթացքում հետաքրքրել 

սովորողին, ուսուցման գործընթացը կապել կյանքի մի շարք երևույթների ու 

իրավիճակների հետ, ոչ միայն խոսել, այլ նաև ցույց տալ օրինակներով, սովորողի 

վրա դնել պարտականություններ: Այստեղ շատ կարևոր է արտադասարանական 

դասերի իրականացումը, երբ սովորողը հենց բնության մեջ ուսումնասիրի, տեսնի ու 

շոշափի կենսաբանությունը: Բերենք մի կոնկրետ օրինակ, թե ինչպես է հնարավոր 

սովորողին սիրել տալ առարկան, բարձրացնել նրա հաջողության հասնելու 

մոտիվացիան` աշխատանքի մեջ կարևորելով նրա դերը: Կցանկանանք նշել, որ մեր 

աշխատանքն իրականացրել ենք նախագծային ուսուցման կիրառությամբ: Մինչ 

բուն աշխատանքի նկարագրությանն անցնելը, խոսենք նախագծային ուսուցման և 

սովորողների հաջողության հասնելու մոտիվացիայի վրա նախագծային 

                                                             
8 https://escs.am/am/news/6700  Հանրակրթության պետական առարկայական չափորոշիչների և օրինակելի ծրագրերի նախագիծ  

/Կենսաբանություն/ 

https://escs.am/am/news/6700

աշխատանքի հնարավոր ազդեցության և ընդհանրապես  այս ուսուցման ձևի 

առանձնահատկությունների մասին: 

Ընդհանուր առմամբ նախագծային ուսուցումը կարելի է դիտարկել որպես 

դիդակտիկ համակարգ, իսկ նախագծային մեթոդը՝ որպես այդ համակարգի 

բաղադրիչ, որպես մանկավարժական տեխնոլոգիա, որը ներառում է ոչ միայն 

գիտելիքների ինտեգրումը, այլև գիտելիքների կիրառումը, նորերի ձեռքբերումը: 

Նախագծային մեթոդը հետազոտական, ստեղծագործական մեթոդների 

համադրություն է, որի կենտրոնում  սովորողն է։ Այստեղ ուսուցչի մասնակցությունը 

սահմանափակվում է մշակողի, համակարգողի, փորձագետի, խորհրդատուի դերով։ 

Այստեղից կարելի է եզրահանգել, որ նախագծային մեթոդի հիմնական նպատակը 

սովորել սովորեցնել սովորողին` ամեն կերպ խթանելով վերջինիս ինքնուրույն 

գործելու, պրպտելու, գտնելու, գիտելիքը գործնականում կիրառելու, սեփական 

կարծիքն ու դիրքորոշումն առանց այլ ազդակների ներգործության հայտնելու 

կարողության ձևավորումն ու զարգացումն է: Որպես Նախագծային մեթոդի 

վերջնարդյունք` կարելի է համարել սովորողի ճանաչողական հմտությունների, 

սեփական գիտելիքներն ինքնուրույն ձևակերպելու, տեղեկատվական տարածքում 

կողմնորոշվելու, քննադատական և ստեղծագործական մտածողության ձևավորումն 

ու զարգացումը։ Նախագծային ուսուցման կիրառությունը  սովորողին 

հնարավորություն է տալիս համատեղելի դարձնել սեփական հետաքրքրությունները, 

երազանքները ուսումնառության գործընթացի հետ:  

Այս համատեքստում մեթոդի կիրառումը առանձնակի ուշադրության է 

արժանի հատկապես միջին և ավագ դպրոցներում` հաշվի առնելով սովորողների 

տարիքային առանձնահատկությունները: Այս տարիքային խմբի սովորողների մոտ 

հաճախ հանդիպում է անկանոն վարք, սովորելու նկատմամբ անտարբերություն, 

հետաքրքրության բացակայություն: 

 Հիմք ընդունելով հանրակրթության պետական նոր չափորոշիչը` սահմանենք 

միջնակարգ կրթության շրջանավարտի ակնկալվող կարողունակություններից 

սովորել սովորելու կարողունակությունը, որը ենթադրում սովորողներն ինքնուրույն 

և մյուսների հետ համատեղ արդյունավետ սովորում և աշխատում են կյանքի 

տարբեր իրավիճակներում։ Նրանք ճանաչում են իմացածի և չիմացածի 

https://hy.wikipedia.org/wiki/%D5%94%D5%B6%D5%B6%D5%A1%D5%A4%D5%A1%D5%BF%D5%A1%D5%AF%D5%A1%D5%B6_%D5%B4%D5%BF%D5%A1%D5%AE%D5%B8%D5%B2%D5%B8%D6%82%D5%A9%D5%B5%D5%B8%D6%82%D5%B6
https://hy.wikipedia.org/wiki/%D5%8D%D5%BF%D5%A5%D5%B2%D5%AE%D5%A1%D5%A3%D5%B8%D6%80%D5%AE%D5%A1%D5%AF%D5%A1%D5%B6_%D5%B4%D5%BF%D5%A1%D5%AE%D5%B8%D5%B2%D5%B8%D6%82%D5%A9%D5%B5%D5%A1%D5%B6_%D5%B4%D5%A5%D5%A9%D5%B8%D5%A4%D5%AB%D5%AF%D5%A1%D5%B6%D5%A5%D6%80

սահմանները: Սովորողները ինքնակազմակերպվում են և ձևավորում են ժամանակի 

արդյունավետ կառավարման հմտություն։ Նրանք կարողանում են գնահատել 

սեփական և մյուսների ֆիզիկական ու հոգեբանական հնարավորությունները, 

սովորում են աշխատել ծանրաբեռնվածության պայմաններում։ Սովորելու 

ընթացքում աշակերտները ձևավորում են իրողությունները քննադատաբար և 

բազմակողմանի ուսումնասիրելու, վերլուծելու, ինչպես նաև ստեղծագործական ու 

նորարար մոտեցումներ կիրառելու ունակություններ: Սովորողները ձևավորում են 

համակարգային և ինտեգրված մտածողություն9: 

Մեջբերումը կրկին փաստում է, որ աշակերտակենտրոն ուսուցումը 21-րդ 

դարի սովորողի համար ուղղակի անհրաժեշտություն է: Այս հանգամանքը, ինչպես 

արդեն նշել էինք, պայմանավորված է մի շարք գործոններով: Նմանօրինակ 

գործոնները ուղիղ կերպով սահմանում են կրթական համակարգի նոր պահանջներ, 

որոնց առանցքում սովորողն է` որպես կրթական համակարգի առաջնային 

շահակից: Եթե ավանդական ուսուցումն ու դրա մեթոդները ինչ-որ առումով 

սահմանափուկում էին սովորողի մասնակցությունը բուն դասապրոցոսի այս կամ 

այն հատվածում, ապա ինտերակտիվ, աշակերտակենտրոն ուսուցումը սովորողին 

հնարավորություն է տալիս լինել դասապրոցեսի կիզակետում` բանավիճել, 

երկխոսել, հետազոտել, կիրառել, ՏՀՏ գործիք, այլ խոսքով` դուրս գալ 

կաղապարներից ու կարմիր գծերից` դասից քաղելով առավելագույն գիտելիք, 

հմտություն:  

Այս համատեքստում բնավ չենք ստվերում ուսուցչակենտրոն ուսուցումը, 

այդուհանդերձ, հարկ է արձանագրել, որ հետազոտող աշակերտն էլ ավելի 

մոտիվացված է ազատ դասի ժամանակ: 

Այսպիսով, անդրադառնանք նախագծային ուսուցման միջոցով սովորողների 

մեջ հաջողության հասնելու մոտիվացիայի ձևավորմանն ուղղված մեր 

իրականացրած փորձարարական աշխատանքին: Նախագծային աշխատանքի 

համար առաջարկվել էր բնության գրկում ուսումնասիրել ծածկասերմ բույսերի 

կառուցվածքը, տեսակները, այնուհետև կազմել խմբեր ու պարզել դրանց 

                                                             
9  https://www.arlis.am/documentview.aspx?docid=149788 ՀՀ Կառավարության որոշում 

https://www.arlis.am/documentview.aspx?docid=149788

նշանակությունը, կիրառման ոլորտները մարդու կյանքում, պահպանության  և 

տարածման առկա խնդիրները ՀՀ տարածքում:  Հայտնի է, որ բույսերը հսկայական 

դեր են խաղում բնության մեջ: Նրանք հանդիսանում են սննդանյութերի առաջնային 

աղբյուր բոլոր կենդանի օրգանիզմների համար, քանի որ արևի լույսի էներգիայի 

հաշվին վեր են ածում անօրգանական նյութերը օրգանականների: Բացի այդ, 

բույսերը նաև արտադրում են թթվածին, որն անհրաժեշտ է շնչառության համար:  

Սովորողներն աշխատանքի գործնական հատվածում կուսումնասիրեն 

ծառեր, թփեր և խոտաբույսեր, կգտնեն նմանություններ ու տարբերություններ, 

կդասակարգեն դրանք, օրինակ ` առաջնային սննդի նպատակով օգտագործվում 

են ցորենը, շաքարի ճակընդեղը, շաքարեղեգը, կարտոֆիլը, բրինձը, իսկ բուժական 

նպատակներով` հայտնի են կատվախոտը, անանուխը, չիչխանը, դաղձը: Մի քանի 

նմուշներ սովորողները կվերցնեն ավելի մանրամասն ուսումնասիրության համար: 

Այսպիսով, համադրելով շրջագայության ընթացքում հավաքագրված նմուշները, 

համացանցից, գրքերից ստացված տեղեկությունները, սովորողները կպատրաստեն 

նախագծային աշխատանք, որը կներկայացնեն անիմացիոն հոլովակի և 

սահիկաշարի միջոցով: 

Ստացվեց, որ սովորողն ինքը դարձավ հետազոտող, փնտրեց, գտավ, 

համակարգեց` արդյունքում հավաքելով գիտելիքների ու կարողունակությունների 

մեծ պաշար: Ընդհանուր աշխատանքային միջավայրի արդյունքում որևէ սովորող 

ուղղակիորեն չի կարող պասիվ դերում լինել, քանի որ ինքն է իր գիտելիքը 

հավաքում, այստեղ ուսուցչի միջամտությունը բացակայում է: Կարծում ենք, որ 

նմանօրինակ աշխատանքներն իրապես կարող են բարձրացնել սովորողների 

հաջողության հասնելու, նոր գիտելիք ու կարողունակություններ ձեռք բերելու 

մոտիվացիան: Այսպիսով, նման աշխատանքի ուսուցանող արդյունքը հետևալ 

ձեռքբերումներն էին. 

 

 Սովորողների ստեղծագործական,  հայրենագիտական,  աշխարհագրական,   

ճամփորդական հմտությունների զարգացում, ամրապնդում, 

կողմնորոշում տեղանքում: 

 Շրջակա բույսերին ծանոթացում: 

 էկոլոգիական աշխարհայացքի ձևավորում: 

 Վայրի բույսերի ուսումնասիրություն, ծանոթացում, հավաքում: 

 Սերմերի տարածման եղանակների ուսումնասիրում: 

Աշխատանքի ընթացքում սովորողներն էլ ավելի մտերմացան, քանի որ բոլորով 

աշխատում էին մեկ նպատակի շուրջ: Ի վերջո կրթության հարկն իմացող 

շրջանավարտը պետք է գիտակցի, որ այսօր աշխատաշուկայում մրցունակ լինելը 

կարևոր է, իսկ դա կապահովվի, եթե ինքը տիրապետի որոշակի գիտելիքների, 

կարողությունների, հմտությունների, կարողանա իրականացնել տեղեկատվության 

վերլուծություն, գործնականում կիրառել տեսական գիտելիքները, ինքնակրթվի և 

պատրաստ լինի համագործակցության:  

Նախագծային ուսուցումն այն կարևոր ազդակն է, որն ունակ է սովորողին 

տալ այն գիտակցումը, որ ինքը կարող ուժ է, իսկ գիտելիքն այդ ուժի տարբեր 

դրսևորումների արտահայտումն է, որն էլ իր հերթին բարեկեցիկ ապագայի 

հենասյունն է, ուստի թե' մակավարժը, թե' սովորողը պետք է փորձեն անդադար 

ինքնազարգանալ, կրթությունը դիտարկեն ոչ թե պարտականություն կամ 

անհրաժեշտություն, այլ ուղի, որի վերջնարդյունքը սոցիալական միջավայրում 

արժանի տեղ ու դիրք ունեցող քաղաքացին է:  

Մեծագույն համոզմունք ունենք, որ այս ուսումնասիրության արդյունքը կլինի, 

որ բարձնարա նաև մեր` ուսուցիչներիս մոտիվացիան, այն միանշանակ կօգնի մեզ 

մեր մանկավարժական գործունեության ընթացքում: 

                            ԵԶՐԱԿԱՑՈՒԹՅՈՒՆՆՆԵՐ ԵՎ ԱՌԱՋԱՐԿՈՒԹՅՈՒՆՆԵՐ 

Հաշվի առնելով սույն հետազոտության մեջ ուսումնասիրված թեմայի նպատակն ու 

դրանից բխող խնդիրները` կատարեցինք հետևյալ եզրահանգումները` 

 

 Ինքնուրույնության, նախաձեռնողականության բարձրացման ֆոնին 

դպրոցական ծրագրով նախատեսված ուսումնական առարկաները 

սովորողների համար կդառնան մատչելի, կիրառելի ու հետաքրքիր; 

 Մոտիվացիան առհասարակ կյանքի բոլոր ոլորտների համար պարտադիր 

բաղադրիչ է, ուստի սովորողը պետք է ունենա բոլոր հնարավորությունները 

դպրոցում անընդհատ մոտիվացվելու դեպի ուսումը: 

  Նախագծային ուսուցումը, նախագծային մեթոդի համընդհանուր 

կիառությունը թույլ կտա սովորողին վերարժևորել սեփական գիտելիքը, ձգտել 

ավելիի, կարևորել ինքնակրթությունը; 

 Նախագծային մեթոդի ներդրումը կօգնի սովորողներին տեսական ու 

գործնական բաղադրիչները արդյունավետ համակարգել, խթանել որոշակի 

խնդիրների նկատմամբ սովորողների հետաքրքրությունը, ինչը ենթադրում է 

համալիր գիտելիքների տիրապետում; 

 Տեսական ու գործնական բաղադրիչները արդյունավետ համակարգելու 

արդյունքում ուսուցիչը կկարողանա խթանել որոշակի խնդիրների նկատմամբ 

սովորողների հետաքրքրությունը, ինչը ենթադրում է համալիր գիտելիքների 

տիրապետում և մոտիվացիայի բարձրացում: 

  Սովորողի ինքնուրույն գործելու դրսևորումները դպրոցում մեծապես 

պայմանավորված են թե' սովորողի անձնական մղումներից, թե' ուսուցչի 

մասնագիտական ու անձնային որակներից; 

 Նորորարական տեխնոլոգիաների կիրառմամբ կենսաբանության  դասերը էլ 

ավելի արդյունավետ ու կիրառելի կդառնան:                                       

